
 
 

VENDIM  

      

 

Data e miratimit: 9 qershor 2011 

 

Lëndët me nr. 23/09 & 278/09 

 

Slavica CAMOVIĆ dhe Olivera ČUPIĆ  

 

kundër  

 

UNMIK-ut   

 

 

Paneli Këshillëdhënës për të Drejtat e Njeriut i mbledhur më 9 qershor 2011, 

me pjesëmarrjen e anëtarëve vijues: 

 

Z. Marek NOWICKI, Kryetar  

Z. Paul LEMMENS 

Znj. Christine CHINKIN 

 

Të ndihmuar nga  

Znj. Anila PREMTI, Ushtruese detyre e zyrtares ekzekutive  

 

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve vendosi si në vijim: 

  

I. PROCEDURA PRANË PANELIT 

 

1. Ankesa e znj. Slavica Camović (lënda nr. 23/09) u paraqit më 22 dhjetor 2008 dhe u 

regjistrua më 21 janar 2009. Ankesa e znj. Olivera Čupić (lënda nr. 278/09) u paraqit më 2 

prill 2009 dhe u regjistrua më 30 prill 2009. 

 

2. Më 21 prill 2009 Paneli kërkoi informacione shtesë nga ankuesja për lëndën me nr. 23/09. 

Më 21 dhjetor 2009, Paneli kërkoi informacione shtesë nga ankuesja për lëndën nr. 

278/09. Për lëndën nr. 23/09 ankuesja ofroi përgjigje më 22 maj 2009. 

 

3. Më 9 qershor 2009, Paneli ia komunikoi lëndën nr. 23/09 PSSP-së për komentet e 

UNMIK-ut për pranueshmërinë e rastit. Më 16 tetor 2009, UNMIK-u ofroi përgjigjen e  

tij. Më 18 nëntor 2009, përgjigjja e UNMIK-ut iu dorëzua ankueses. 



  

 

4. Më 9 shtator 2010, Paneli vendosi të bashkojë lëndët me nr. 23/09 dhe 278/09 në pajtim 

me Rregullën 20 të Rregullores së Punës së Panelit. Paneli gjithashtu vendosi të ri-

komunikojë lëndën me nr. 23/09 dhe të komunikojë lëndën me nr. 278/09, pas vendimit të 

tij për bashkimin e lëndëve si dhe marrjen e informacioneve shtesë nga ankuesja për 

lëndën me nr. 23/09. Më 18 mars 2011 UNMIK-u ofroi përgjigjen e tij.  

 

II. FAKTET  

 

5. Ankuesja e parë (lënda me nr. 23/09) është motra e z. Branko Čupić. Ankuesja e dytë 

(lënda me nr. 278/09) është bashkëshortja e z. Branko Čupić. 

 

Sipas ankueseve, z. Čupić ishte instruktor për vozitje. Rreth orës 23.30 më 24 qershor  

1999, z. Čupić gjoja se ishte rrëmbyer nga banesa e tij në komunën e Pejёs nga një grup i 

pjesëtarëve të  UKÇ-së të veshur me uniforma të zeza dhe të armatosur me pistoleta. Ky 

grup e njoftoi z. Čupić se ai do të shkonte me ata për t’u marrë në pyetje. Që nga kjo datë 

ankueset nuk e kanë parë as nuk janë dëgjuar me z. Čupić.  

 

6. Ankueset tregojnë se rrëmbimin e kanë raportuar menjëherë në KFOR, UNMIK, në 

Komitetin Ndërkombëtar të Kryqit të Kuq, në Kryqin e Kuq të Serbisë, në Ministrinë e 

Punëve të Brendshme të Republikës së Serbisë dhe në OSBE. Ankuesja e parë thekson se 

në raportet janë siguruar emra të disa dëshmitarëve.  

 

7. Ankuesja e parë thekson se të afërmit e z. Čupić nuk kanë marrë përgjigje për statusin e 

hetimeve nga institucionet të cilave iu është drejtuar çështja. Më 24 gusht 2004, Republika 

e Serbisë dhe e Malit të Zi lëshoi certifikatë të vdekjes, në të cilën data e rrëmbimit të z. 

Čupić shënohej si datë e vdekjes së tij. Mirëpo, mbetjet mortore të z. Čupić nuk u gjetën 

asnjëherë dhe vendndodhja e tij deri më sot akoma mbetet e panjohur.  

 

Nga informacionet e marra nga PSSP-ja, shihet se është hapur një dosje për person të 

zhdukur dhe për hetim lidhur me zhdukjen e z. Čupić nga UNMIK-u në vitin 1999. 

Bashkë me dosjen është edhe një raport i ankueses së dytë drejtuar OSBE-së më 13 

korrik 1999. Raporti i OSBE-së përfshin një listë prej 28 individësh, duk përfshirë 

edhe z. Čupić, të cilët pohohet se janë rrëmbyer në Pejё në qershor 1999 dhe janë 

mbajtur nga UÇK-ja në fshatin Vrellё në komunën e Istog-ut. Në prill 2004 rifilluan 

aktivitetet hetimore të UNMIK-ut, me përpjekje të pasuksesshme nga Policia e 

UNMIK-ut në ndjekjen e një dëshmitari potencial, dhe më 9 shtator ata u informuan se 

ai person kishte vdekur. Për shkak të mungesës së dëshmitarëve të tjerë apo ndjekjeve, 

hetimet mbetën “pezull”.   

 

8. Më 9 dhjetor 2008, përgjegjësia e UNMIK-ut për sa i përket policisë dhe drejtësisë 

përfundoi me marrjen e kontrollit të plotë operacional në fushën e sundimit të së drejtës 

nga Misioni i Bashkimit Evropian për Sundimin e Ligjit në Kosovë (EULEX), pas 

deklaratës së Kryetarit të Këshillit të Sigurimit të Kombeve të Bashkuara më 26 nëntor 

2008 (S/PRST/2008/44), duke përshëndetur angazhimin e vazhdueshëm të Bashkimit 

Evropian në Kosovë. Ndërmjet 9 dhjetorit 2008 dhe 30 marsit 2009, të gjitha dosjet e 

lëndëve penale të ruajtura nga Departamenti i Drejtësisë së UNMIK-ut dhe Policisë së 

UNMIK-ut iu dorëzuan homologëve të tyre në EULEX.  

 

III. ANKESAT  

 

9. Secila ankuese ankohet për gjoja dështimin e UNMIK-ut që të hetojë në mënyrë të duhur 

zhdukjen e z. Branko Čupić, dhe për vuajtjet dhe dhimbjet mentale që gjoja u janë 

shkaktuar nga situata e tillë.  



  

 

10. Paneli mendon se ankueset  mund të konsiderohet se thirren në shkelje të së drejtës për 

jetë të z. Branko Čupić, të garantuar me nenin 2 të Konventës Evropiane për të Drejtat e 

Njeriut (KEDNJ), dhe shkelje të së drejtës së tyre për të mos u trajtuar në mënyrë 

jonjerëzore apo degraduese, të garantuar me nenin 3 të KEDNJ.  

 

IV. LIGJI 

 

11. Para se të shqyrtohen rastet për bazueshmërinë e tyre, Paneli së pari duhet të vendosë nëse 

do të pranojë rastet, duke marrë parasysh kriteret për pranim të përcaktuara në nenet 1, 2 

dhe 3 të Rregullores së UNMIK-ut nr. 2006/12. 

 

12. Në komentet e tij, PSSP-ja nuk e kundërshton pranimin e ankesave.  

 

13. Paneli konsideron se ankesat sipas neneve 2 dhe 3 të KEDNJ ngrenë çështje serioze 

faktike dhe juridike, vendosja e të cilave duhet të varet nga një shqyrtim i bazueshmërisë. 

Prandaj, Paneli konkludon se këto ankesa nuk janë të pabazuara në shikim të parë në 

kuptim të nenit 3.3 të Rregullores së UNMIK-ut nr. 2006/12.  

 

14. Paneli nuk konstatoi arsye tjetër për të shpallur ankesat të papranueshme.  

 

 

PËR KËTO ARSYE,  

 

Paneli unanimisht, 

 

SHPALL ANKESAT TË PRANUESHME. 

 

 

 

 

 

 

 

 

 

 

 

Anila PREMTI         Marek NOWICKI 

Ushtruese detyre e zyrtares ekzekutive      Kryetar  

  


